
Уводзіны

Дзяцінства бераг васільковы,

Прытулак шчырасці, святла,

Бо я жыву адной табою,

Матуля, мамачка мая!


Гэтыя вершавальныя радкі прысвяціла самаму дарагому чалавеку на Зямлі – матульцы! Тэму сваёй  даследчай работы я выбрала свядома. У мяне ёсць мая любімая прабабуля, якая жыве ў вёсцы Колкі. У гэтым годзе, восенню, ёй споўніцца 90 гадоў. Мая сям’я вельмі часта ездзіць да яе ў госці. Наша прабабка – цікавая субяседніца.


“За свой доўгі век, - гаворыць яна, - я шмат чаго пабачыла і зведала: пад польскай уладай жыла, у вайну гора нацярпелася, пасля вайны  ўсе цяжкасці вытрымала. Вёску аднаўлялі з папялішча, бо ўсе хаты былі спалены немцамі. І роднага брата майго спалілі разам з людзьмі, бацьку забілі на вайне, у 16 гадоў замуж пайшла, каб не быць “абузаю” для сваёй маці…”. Расказвае прабабулька – і слязінка спаўзае па яе маршчыністым твары, а потым, як заспявае сваю любімую песню:

Нарадзіла мяне маці

Для шчасця і долі,

А ці думала яна, 

Што буду ў няволі.

А ці думала, гадала,

Што буду так жыці,

Ночкай слёзкі праліваці

Ды шчасця прасіці.


-Але што б не было, - гаварыла бабулька, - традыцый і звычаяў сваіх не адракаліся”. Мяне вельмі моцна ўразіў той факт, што мая прабабка выйшла замуж у 16 гадоў. Аказваецца, яна вельмі моцна шкадавала сваю матульку, якой патрэбна было адной паднімаць сваіх дзяцей (чатыры дачкі). Кожны раз пры ўспаміне слова “маці” прабабулька ражком хусцінкі выцірала слязу. Уражвала тое, што ў прабабкі была такая вялікая пашана да маці, што выйшла замуж за першага хлопца, які пасватаўся. Мне зараз 16 гадоў, маім сяброўкам таксама, але пра шлюб ніхто нават не заікаецца. Ва ўсіх нас вялікія планы на будучае. Мяне гэта моцна заінтрыгавала, і мне захацелася даведацца: як ладзілі вяселле ў в.Колкі, якія рытуалы, абрады праводзілі людзі гэтай мясцовасці, якія этапы вясельнага абраду павінны былі прайсці маладыя, каб уступіць у шлюб, а больш за ўсё мне хацелася ведаць, якая роля на вяселлі адводзілася маці, якія турботы ўскладваліся на яе плечы. Тым больш, што комплекснага даследавання, якое б было сканцэнтраванае на выяўленні вобраза маці ў вясельных песнях да гэтага часу не было. Пагэтаму была акрэслена тэма даследчай работы: вобраз маці ў вясельных песнях у в.Колкі Клецкага раёна.


Аб’ектам даследавання з’яўляюцца вясельныя песні, а прадметам  - вобраз маці ў вясельных песнях. У сувязі з гэтым вызначаецца і мэта работы.

Мэта:  даследаваць рэгіянальныя і мясцовыя асаблівасці вясельнага абраду ў в.Колкі Клецкага раёна праз вобраз маці – важнай дзеючай асобы вяселля.

Для вырашэння мэты былі пастаўлены наступныя задачы:

1.Вызначыць адметнасці нацыянальнага вясельнага рытуалу ў в.Колкі Клецкага раёна.

2. Паказаць вобраз маці маладой і вобраз маці маладога ў вясельных песнях і іх рытуальныя функцыі.

3. Прааналізаваць асноўныя этапы вяселля, у якіх прысутнічае вобраз маці маладой і вобраз маці маладога.

Гіпотэза даследавання:


Акрэсліць адметнасці вобраза маці ў вясельных песнях у в. Колкі на аснове аналізу і супастаўлення з мясцовымі асаблівасцямі вясельнага абраду.

Мэты даследавання: метад збору і аналізу вясельных песень, класіфікацыя і сістэматызацыя матэрыялу, метад супастаўленчага характару.

Практычная значнасць. Вынікі даследавання могуць быць прыдатнымі як метадалагічная аснова тэм школьнага курса літаратуры, як матэрыял для правядзення факультатыўных заняткаў па беларускай літаратуры ў сістэме навукова-даследчай працы.


Даследчая работа складаецца з уводзінаў, чатырох раздзелаў асноўнай часткі: “Вобраз маці маладой ў вясельных песнях”; “Вобраз маці маладога ў вясельных песнях”; “Вобраз цешчы ў вясельных песнях”; “Вобраз свекрыві ў вясельных песнях”; заключэння і спіса літаратуры.

Раздзел 1  Вобраз маці маладой у вясельных  песнях

1.1 Маці –гаспадыня
Спрадвеку в.Колкі  Клецкага  раёна Мінскай вобласці славілася сваёй самабытнай культурай, сваімі традыцыямі і звычаямі. Існуе некалькі легенд наконт назвы вёскі. Адны сцвярджаюць,  што назвалі яе так таму, што  вёску абступаў з усіх бакоў лес, і дабрацца  можна было  толькі  па адной  дарозе, якая ў час паводкі вясною затаплялася вадою, бо выходзіла cа сваіх берагоў рака Марачанка. Людзі ішлі  па купінках, якія вытыркаліся  з-пад вады. Абавязкова  бралі з сабою калы , каб дабрацца дамоў. Аднойчы адзін мужык згубіў свой кій і ўсё крычаў : калкі падайце, калкі . Так і атрымала вёска сабе гэтую назву. Расказваюць таксама, што вёску назвалі так таму, што людзі былі “вострыя, колкія” на язык, любілі жартаваць,  песні спяваць,  вячоркі ладзіць, талакой на працу хадзіць, святы адзначаць, карагоды вадзіць, вяселлі спраўляць-тыдзень гуляць.

Колкінскае сяло,

Чым яно акружано? 
Вілкамі, лапатамі
Ды хлопцамі гарбатымі.

Колкінскае сяло,
Чым яно акружано?
Соснамі, асінамі
Ды дзеўкамі красівымі

Вось такія жартоўныя прыпеўкі спявалі мне мая прабабуля Каляіна Аляксандра Сцяпанаўна ( 1925 г.н.), Рамашка Вольга  Іванаўна (1917 г.н.), Рамашка Ганна Васільеўна (1930г.н.). Цікавыя субяседніцы паведамілі : чым толькі Колкаўцы не займаліся? Ткалі, вышывалі, пралі, рыбу лавілі,  лес сплаўлялі, жывёлу гадавалі, хлеб пяклі, у ягады хадзілі. Такім чынам у Колках, з прычыны культурнай адасобленасці, стварыўся пэўны мікраклімат, які, верагодна, і спрыяў захаванню мясцовых традыцый амаль у спрадвечным стане.

Вяселле – самы ўрачысты абрад у жыцці  нашага беларускага народа. А ў Колках - гэта своеасаблівая опера з пралогам, драматычнай кульмінацыяй і заўсёды шчаслівым заканчэннем. З вуснаў  мудрых бабуль я даведалася, што вяселле ў Колках пачыналі гуляць толькі пасля Пакроў або  “Вадохрышча”, калі ўсе сельскагаспадарчыя работы былі ў асноўным завершаны, у сям'і з'яўляўся дастатак, у сялян - вольная хвіліна. 

Вясельны абрад складваўся з наступных этапаў: сватання, заручын, дзявочага вечара (зборнай суботы), пасада нявесты, падрыхтоўкі каравая, вясельнага застолля ў маладой і жаніха, раздачы каравая і пірагоў (парэзваў).. Ва ўсіх гэтых этапах удзельнічала шмат людзей, ролі якіх былі рэгламентаваны. Важнай дзеючай асобай вяселля была маці, якая паўстае перад намі як маці-гаспадыня, маці, якая хвалюецца за лёс свайго дзіцяці,  клапоціцца пра лепшы шлях дачкі,  дае  парады  і  смуткуе па  ёй.


У вобразе маці маладой актуалізуюцца два пачаткі: дзейсны і пачуццёвы. Першы пачатак абазначае тыя рытуалы, дзеянні, якія павінны быць у абрадзе вяселля і за якія адказнасць нясе маці. Яна ведае, як павінен адбывацца кожны этап вяселля і як зрабіць так, каб людзі не пакрыўдзіліся. Другі пачатак – гэта пачуцці маці, якая ведае, што яе дзіця пойдзе ўжо ў новую сям’ю. Гэта эмацыянальна-глыбокія перажыванні, якія патрэбна пераадолець. І вось не злучыць гэтыя два пачаткі разам вельмі складана для маці. Яна верыць у тое, што ад выканання рытуалу, абраду залежыць будучы лёс дачкі.


Мая прабабка расказвала, што маці прысутнічае амаль у кожным этапе вяселля і ў першую чаргу выступае як гаспадыня, як арганізатар усяго вяселля. І значным вясельным абрадам, дзе прысутнічае вобраз маці, як працавітай, дбайнай гаспадыні – з’яўляецца прыгатаванне караваю. Менавіта тут вялікая колькасць песень прысвечана працэсу прыгатавання караваю, яго усхваленню, а таксама каравайніцам, маці, галоўным дзеючым асобам гэтага этапу вяселля.


Абрад караваю займае цэнтральнае месца і з’яўляецца адной з важнейшых частак  вяселля. Прыгатаванне  пячэння каравая пачынаўся вырабам, прычым у хатніх умовах, мукі з зерня пшаніцы, затым квасілі рошчыну з вады, мукі, дражджэй.


На каравай, як і на само вяселле, запрашаліся ўсе родныя і каравайніцы. Лічылася, што чым больш людзей, гоману і весялосці, тым лепш удасца каравай. Увесь працэс пячэння вясельнага каравая суправаджаўся  песнямі.


Вось якія  вясельныя песні спявала маці-гаспадыня, якая рыхтавалася да каравая. Каравай быў вялікі, “каб можна было ўвесь род надзяліць”,- гаварыла Рамашка Вольга Іванаўна. Усе бабулькі заспявалі песню пра маці-гаспадыню, якая ішла зваць каравайніц.

Матулька родненькая,

А куды ж ты ідзеш,

Што кажух надзяеш?

Ці ў млын па муку,

Ці ў раку па ваду?

Матулька родненькая,

Куды ж ты ідзеш,

Ці не зяця вітаці,

Каравай учыняці.  


Пякуць каравай часцей за ўсё ў суботу. Каравайніцы былі паважаныя жанчыны, добрыя гаспадыні, але не ўдовы і не бяздзетныя, бо лічылася, што ўсе якасці каравайніц праз каравай перадаюцца маладым. І асноўнай асобай тут паўстае ізноў жа маці, якая хвалюецца за лёс  дзіцяці. Каравайніц маці збірае “па зорачках і па яснаму месяцу”, бо як абавязвае звычай, кожную адказную справу трэба пачынаць зранку.


Пад акошачкам да цяцеранька лятала,


Да дзевачкі маці каравайнічак склікала:


-Ой, жаночкі да суседачкі, прашу вас,


Каб прыйшлі на гадзіначку да нас.


Да майму дзіцяці каравай учыняці.


Ясны зорачкі, ясны.


Каравайнічкі красны

У песнях, дзе галоўнай дзеючай асобой з’яўляецца маці, якая паўстае перад намі ў вобразе руплівай жанчыны, працавітай гаспадыні, паказваюцца перажыванні, хваляванні маці аб тым, каб  кожны этап выпечкі каравая меў адзінае назначэнне, адзіную сутнасць-звязаць маладых вузамі шлюбу.


А чыё ж гэта жыта ў трубы павілося?
      А чыя гэта дзеўчына да шлюбу сабралася?


 Выкарыстанне гэтага зачыну ў вясельных песнях сведчыць сродкам узвышэння сям’і, у якой вырасла дзяўчына. Тут яскрава выражаны гаспадарскі клопат, які адыгрывае маці як гаспадыня. Сам вясельны абрад звязаны з усёй вёскай, людзьмі, якія блізка жывуць каля хаты маладой.  Маці адыгрывае папераджальна-ахоўную функцыю, таму што з аднаго боку яна ўпрошвае каравайніц, а з другога боку стараецца засцерагчы дачку ад дрэннага вока. Рамашка Вольга Іванаўа расказвала, што  за два тыдні да пячэння каравая, маці чытала  замовы, якія  благаслаўляюць  дачку на шчаслівае сямейнае жыццё. ( Дадатак 1. Слоўнік замоў “На шчаслівае сямейнае жыццё “. З уласных запісаў аднавяскоўцаў в. Колкі).



Затым надыходзіць момант, калі рыхтуюць печ для каравая, і ў гэты час каравайніцы звяртаюцца да маці, як да гаспадыні, якая прыгатавала ўсё самае лепшае для пячэння абрадавага хлеба. А звяртаюцца яны да яе з просьбай, каб маці паглядзела памельніка і лапаты, бо надыходзіць самы адказны момант – пара саджаць каравай у печ. Такім чынам, маці паўстае перад намі як дбайная гаспадыня, якая робіць усё магчымае, каб яе дзіця было шчаслівае.
Расці, расці, караваю,

Расці,  расці, караваю,

Вышэй таго гаю,

Вышэй тае печы,

Бо харошыя каравайніцы бывалі

Ды харошую яму песеньку спявалі.


Трэба адзначыць, што ў Колках існавалі  жартоўныя вясельныя песні, у якіх маці-гаспадыня высмейвалася як вобраз, які быццам бы не ўмее жыта жаці, а толькі  ходзіць па вяселлях караваі мясіць, не мае кашулькі, каравай у печ швырае:


Каравайніца-маці не ўмее жыта жаці,


Толькі ўмее па вяселлях хадзіці, караваі мясіці 

Ой, матка-ютка, завіхайся хутка.


Матка завіхнулася, каравай ў печ швырнула

Я лічу, што гэтыя песні былі для таго, каб паказаць наколькі ж вобраз маці ў вясельных песнях вялікі. І не адзін жарт не пераканае нас ў тым, што маці можа быць нядбайнай гаспадыняй, асабліва калі ад яе залежыць лёс дачкі.


Разгледзеўшы абрад прыгатавання каравая, можна зрабіць выснову, што амаль кожны этап пячэння каравайнага хлеба суправаджаецца песнямі, рытуальнымі дзеяннямі, цырымоніямі, у якіх абавязкова прысутнічае вобраз маці маладой. І на кожным этапе вяселля маці маладой паказана, як  эмацыянальная, чулая і спагадлівая  жанчына. Найбольш ярка гэта выражана ў абрадзе зборнай суботы, дзе маці моцна перажывае за сваю крывіначку, якая хутка пакіне сваё роднае гняздзечка.

1.2 Пачуцці, перажыванні маці

Вобраз маці, раскрыццё яе перажыванняў, пачуццяў, якія перапаўняюць яе  душу, прасочваецца амаль на кожным  этапе вясельных песень. Найбольш яскрава гэта паказана ў абрадзе “Зборная субота”. І першым этапам вяселля, дзе вобраз маці паўстае гарантам стабільнасці шлюбу дачкі, з’яўляецца дзявочы вечар. У Колках яго так называюць. У іншых мясцінах –гэта паненкавы вечар, “вяночкі”, дзявочыя заручыны, “дзявічнік”. У маладога развітальны вечар быў больш кароткі і праходзіў менш урачыста (адбываўся непаўсюдна). У зборную суботу збіраліся сяброўкі і пелі вельмі сумныя і жаласлівыя песні, бо гэта  было развітанне з родным домам. Пелі і пра шчаслівае дзявочае жыццё, пра невядомую чужую старану, пра каханне. 


Асноўны рытуал зборнай суботы – віццё вянка для нявесты. Віццё вянка звычайна адбывалася раненька ў нядзелю. Гэта развітальны вечар маладой са сваімі бацькамі, сяброўкамі і вольным жыццём. Звіўшы вянок, дзяўчаты коцяць вянок па стале, яго прымае маці і адказвае:


З жалю ручак не ўздыму.


А за слязінкамі не ўбачу,


Цябе, дачушачка, утрачу .  


Маці не можа прыняць вянок, бо, прыняўшы яго, яна  дае надзею маладой пабыць яшчэ хоць ночку дома. І вось тут яскрава вылучаецца два пачаткі, калі маці хочацца прыняць той вяночак, бо пераважаюць пачуцці, але не можа, бо менавіта яна паўстае гарантам стабільнасці шчаслівага шлюбу дачкі.


І ўсё ж маладая просіць маці развіць вянок, каб ёй яшчэ трошкі пабыць дома. Маці ж зноў адказвае:


Мне, дачушка, вяночак не развіць,


Табе, дзіцятка, тут не жыць…


Не пакідае матчына сэрца хваляванне за лёс дачкі, маці не спіць ўсю ночку, яна перажывае за тое, што ўсе дзяўчаты вясёлыя, а толькі яе дзіця сумнае, не ведае, чым яшчэ дапамагчы, што зрабіць для дзіцяці, каб ёй было добра. каб падтрымаць сваю дачку. Матуля, нягледзячы на свой унутраны стан, на перажыванні аб далейшым лёсе дачкі, дапамагае маладой перамагчы свой страх пераходу ў новую сям’ю.


А чыя ж гэта матуля


Усю ночку не спала?


На дзевачак заглядала:


-Усе дзеваці вясёлыя


Маё дзіця невясёлае .  


У вясельных песнях в.Колкі зборнай суботы цэнтральнае месца адводзілася прыродзе, як сімвал горкага развітання маладой з матуляю. Маці з дачкою параўноўваецца, як бярозка  з лісточкамі, якія вядуць паміж сабою размову, напоўненую глыбокім лірызмам: “А мой лісточак, а мой зялёненькі, як жа мы расстанемся? Ветрык павее, цябе пакаце, а я тут застануся, дажджом абальюся”. Сэнсавая паралель – размова матулі з дачкой: “Дачушка мая, мая родненькая, як жа мы расстанемся? Сваты прыедуць, цябе павязуць, а я застануся, слёзкамі абальюся.  


Абавязкова ў зборную суботу, расказвала мая прабабка, маладую садзяць на пасад (дзяжу або зэдлік, засланую кажухом), расчэсваюць ёй валасы і ў апошні раз заплятаюць касу, якую расплятаюць у нядзелю. Трэба заўважыць, што маці  не ўдзельнічае ў гэтым абрадзе, але існуе шмат песень зборнай суботы, дзе вобраз маці паўстае перад намі як адзін з асноўных удзельнікаў абраду зборнай суботы. Замужам маладая павінна будзе заплятаць валасы  ў дзве касы або проста закручваць іх і хаваць пад чапец або хустку. У гэтым рытуале маці  вырашае лёс дачкі: знайсці шчотачку-грабянец, каб расчасаць косаньку пад вянец , ці не знайсці:


Дзе май грабянец падзеці?


Ці яго да скрыні схаваці,


Ці меншай сястрыцы аддаці?

Хваляванне за тое, як дачку прымуць у новай сям’і, а ці будзе ёй там добра , ці не будзе яна бедаваць. У песнях зборнай суботы гаворыцца аб тым, што ўжо нядзелька, а гэта значыць, што дачка пакіне вяночак дзяўчыны і прыме шлюбны, і гэты вяночак разжаліць сэрца маці.   Матуля перажывае аб тым, ці будуць добрыя ўзаемаадносіны да яе дачкі ў новай сям’і, ці будуць створаны добрыя ўмовы для жыцця:


Дзе маё дзіцятачка начаваць будзе,


Ці ў цёмным лесе, ці ў роўным полі?


Ці ў роўным полі, ці ў сваёй свякроўкі,


У новай каморы, з мілым харошым.  


Прайшоўшы ўсе этапы хвалявання, нельга не закрануць вясельныя  песні, у якіх матуля павучае дачку, дае наказ на добрае жыццё ў новай сям’і. Маці гаворыць аб тым, што патрэбна не паясочак шаўковы прасіць, а каб муж не п’яніца быў, каб маладая “гадзіла” чужой сям’і і свякроўку мамкай называла :


А дачушачка родная, не прасі ты ветачкі


А прасі такой долі, каб муж не п’яніца быў,


Калі будзе п’яніца, то ветачка зляжыцца.


Пярсцёнак аржа паб’ець. 


Ёсць у в. Колкі песні, у якіх маці гаворыць маладой, што добры пасад трэба прасіць не ў яе, а ў Бога, каб не ведаць другога, каб мець лепшую долю, каб быць больш шчаслівай:


Прасі ж, дачушка, бога, каб не ведала другога.


Ад бога, не ад мяне,


Няхай жа дасць лепшую долю, чым даў мне.  


І сама маці просіць Бога аб лепшай долі маладой, аб тым, каб шчасцем наградзіў: Маніна маці па двару ходзіць, з богам гаворыць: Божухна, божухна, я дачку аддаю. А ты ж ка мне прыйдзі і шчасцем наградзі .


Такім чынам, разгледзеўшы вялікую колькасць песень, было заўважана, што пачуцці і перажыванні маці маладой адыгрываюць вельмі важную ролю. Трэба дадаць, што менавіта ад іх залежыць: ці пойдзе дзяўчына ў новую сям’ю шчаслівай, з надзеяй на добрую будучыню, ці будзе адчуваць смутак, жаль аб змене свайго статусу, што набывае новыя абавязкі і  ці зможа яна іх выканаць так, як гэта належыць сапраўднай гаспадыне.

1.3 Рытуальныя функцыі маці

Наступным этапам вяселля, дзе  з’яўляецца вобраз маці – гэта прыезд маладога па маладую. Колкаўцы гаварылі так: малады не павінен нахабна і бесцырымонна ўрывацца ў хату са сваёй дружынай, а неабходна ўвайсці ціха, ветліва, зняць шапку, нізка пакланіцца маці, бацьку, нявесце. Дзяўчына  не ведае, што рабіць, як адносіцца да маладога, і за парадай яна звяртаецца да матулі. І вось у гэтым этапе маці – гэта чалавек, які напраўляе на правільны, шчаслівы шлях дачку:


Мамачка адвячае: дачушка маладая,


Ці ж ты птаха не  знаеш, не птах баравы,


А гэта ж малойчык малады.  


Маці выпраўляе дачку  да шлюба, нібы асвячаючы ёй шлях свячою, але свяча гэта не гарыць і маці прадчуве, што гэта нялюбы:


Свяціла маці свечу,


Свяча не гарыць


Доню ж мая,


Да й к нялюбаму ідзець.


Для шчаслівага шлюбу сваёй дачкі маці выконвае розныя дзеянні: просіць Бога аб добрай долі дачкі, клапоціцца пра тое, што людзі скажуць, а таксама, выпраўляючы ў цэркаўку маладых, маці просіць ветра не павеяць, дожджыка не капнуць, людзей злым вокам не глянуць. Зноў  мы бачым маці, якая робіць усё, каб палепшыць шлях маладых, зрабіць яго шчаслівым:


Да маці дзіцятка к вянцу шле,


Да не веліць ветру павеяці,


Дробнаму дожджыку да не капнуці,


А ліхім людзям не глянуці.


У цырымонію царкоўнага вянчання ўваходзіла шмат прыкмет, павер’яў, што яскрава перадаецца ў песнях. А калі маладая прыязджала з царквы, то маці ў яе пыталася: “ці ярка гарэлі свечкі?” Як правіла свяча хлопца заўсёды гарыць ярчэй, а свяча дзяўчыны патухала, бо маладая яе слёзкамі аблівала. Пасля вянчання маладыя вярталіся на адным возе, а на парозе хаты маладых сустракалі маці і бацька. Маці трымала ў руках вечка ад дзяжы, пакрытае абрусам, на якім ляжаў бохан хлеба і стаяў мёд у чарцы. Затым маладыя схілялі голавы, на якія маці клала вечка і благаслаўляла: “Божа, гадзі і жыта радзі, пару дзетак благаславі на быт добры і век доўгі, каб не былі пыхатыя, а былі багатыя, каб шанавалі айца, і маткі, і свянцовай хаткі, і Бога на небе, і людзей на зямлі”. Перад тым як сесці за стол, самая старэйшая жанчына чытала "Дванаццаць запаведзей" - галоўныя парады ад старых маладым, яны датычацца гаспадаркі, павагі да бацькоў, добрых адносін. Пасля маладых звязвалі паясамі (або ручнікамі), як бы звязвалі іх на ўсё жыццё. За стол іх "садзілі на кут" - самае пачэснае месца. Мая бабулька расказвала, што калі нявеста едзе да жаніха, то яна моцна  плача (абдымае бярозку або каліну каля роднай хаты), каб "ехаць са слязамі, а жыць з вясёласцю".


У першым раздзеле прааналізаваны асноўныя этапы вяселля, у якіх прысутнічае вобраз маці. Кожны з гэтых этапаў мае сваю характарыстыку і адметнасць. Песні зборнай суботы вызначаюцца глыбінёй пачуццяў маці і дачкі і ўваходзяць у вясельны абрад як яго састаўная частка . А вобраз маці-сімвал вялікай і бескарыснай любові да сваіх дзяцей і сэнсавае дапаўненне ў вясельных песнях. 

Раздзел 2 Вобраз маці маладога ў вясельных песнях

2.1 Маці маладога як гаспадыня

Маці маладога – гэта гаспадыня той сям’і, куды прыходзіць дзяўчына. Маці маладога нічога не траціць, а наадварот набывае або служку, або сяброўку.  Яна не сумуе, у параўнанні з маці маладой, а наадварот вельмі рада, што сын  прывядзе новую гаспадыню ў  хату.


У вясельна-абрадавай паэзіі маці маладога, як і маці маладой, прысутнічае амаль у кожным этапе вяселля. Яна выступае як гаспадыня, як арганізатар усяго вяселля. І значным вясельным абрадам, дзе прысутнічае вобраз маці, як працавітай, клапатлівай гаспадыні – з’яўляецца прыгатаванне караваю. Менавіта тут вялікая колькасць песень прысвечана прыгатаванню караваю, яго  ўсхваленню.



Ой, чыя ж то матанька каравайнічак збірае,


Шаўковае зарукаўечка за пояс затыкае,


То жаніха матанька каравайнічак збірае .  


Прааналізаваўшы вобраз маці маладога можна зрабіць вынік, што ў параўнанні з маці маладой падрыхтоўка да вяселля ідзе больш радасна, урачыста. І гэта зразумела, бо маці маладога нічога не “губляе”, а наадварот атрымлівае сабе памагатую, і сын застаецца дома. Галоўны яе абавязак- быць гатовай да прыёму сына з нявесткай.

2.2.Хваляванне маці за сына
Маці жаніха, якая чакае сына, як і маці нявесты, пакінутая дачкой, у песнях часта параўноваецца з адзінокай зязюлькай. Маці чакае сына з нявесткай і вельмі хвалюецца, таму што вясельны поезд робіць вялікі круг па дарозе, каб збіць шкодныя сілы:


Цёмная да нявідная ночка,


Зажурылася да саколікава мамачка,


Што яе сокала доўга нет.  


Маці пакутуе ў дагадках, чаму так доўга няма сына: можа, яго там “на пачастунку затрымалі”, можа, “яго сіўцы-варанцы прысталі”. Але тым не менш маці верыць, што ўсё павінна быць добра: і коні моцныя, і ён не адзін, з ім сёстры і сваты, і ёсць чым конікаў падкаваць у дарозе.


Не пакідае матчына сэрца хваляванне за лёс сына. Маці не спіць усю ночку, яна перажывае за тое, каб яе нявестка была працавітая, руплівая, валодала добрымі разумовымі здольнасцямі. У народзе лічылася, што маладая валодае цудадзейнай сілай пладавітасці, і таму верылі, што сваім датыканнем яна здольна перадаць гэту моц жывым істотам і розным рэчам, у асноўным жыту. Жыта ж як сімвал урадлівасці і заможнасці ў сваю чаргу павінна было садзейнічаць пладавітасці нявесты. Маладая ўспрымалася як істота, якая быццам бы выпраменьвае дабрату,здароўе, шчасце. Пагэтаму маці маладога было важна, якая ў яе будзе нявестка і што аб ёй скажуць людзі. Па гэтай прычыне яна да апошняга моманту павучае сына, дае яму настаўленні, не толькі аб тым, як сябе трэба паводзіць у дачыненні да маладой, але і на што трэба звяртаць увагу пры выбары сабе будучай жонкі: маці раіць яму глядзець не золата, не серабро, а дзяўчыну .  


 Прыход у сям’ю нявесткі нібыта аблягчае ёй жыццё, перакладаючы ўсю больш цяжкую працу “на плечы” маладой жонкі, маці маладога становіцца больш вольнай і  перадае сваю ролю ахоўніцы хатняга ачага нявестцы. Таму яе месца ў сямейным жыцці становіцца другарадным.

Раздзел 3 Вобраз цешчы ў вясельных песнях


Акрамя вобразаў маці маладой і маці маладога, у вясельных песнях сустракаюцца вобразы цешчы і свекрыві. Вобраз цешчы сустракаецца часцей, чым вобраз свекрыві.


Багатую і вялікую сімволіку мае абрад сустрэчы зяця з цешчай. Маці маладой, нягледзячы на просьбу сватоў з боку маладога, доўгі час не выходзіць з хаты. Выконваецца вялікая колькасць песень-просьб. Марудлівасць з боку цешчы была звязана з торгам  за маладую. У далейшым гэты рытуал пераасэнсоўваецца ў своеасаблівы народны этыкет, згодна з якім цешча выходзіць сустракаць зяця толькі пасля шматразовай просьбы. У гэты час выконваецца многа песень, у якіх паказваецца вобраз цешчы:

Убралася цешча ў кажурынкі, да ў бабровыя бабрынкі.

Цешча плача, не хоча аддаці, а зяць скача, хоча дачку ўзяці.


Ёсць песні, у якіх часам сват маладога пагражае, калі цешча не выйдзе “вітаці, то не захоча дачкі браці” . Гэтыя песні ганьбуюць цешчу, што яна доўга не выходзіць сустракаць зяця. Нарэшце дзверы хаты адчыняюцца, дружка маладога заходзіць у хату і застае цешчу на печы , дзе яна прадзе або пляце лапці. У гэты час спявальнікі патрабуюць з боку маладога ў сваіх песнях, каб малады даў цешчы чаравікі за тое, што “цешча босая хадзіла, аб парогі ногі біла, яна ж табе Манечку расціла, яна ж цябе дажыдалася”. Акрамя чаравікаў   для цешчы, малады прывозіў чаравікі і для маладой, часта даваў падарункі яе сёстрам і братам, уручаў маці выкуп за нявесту. Пасля таго, як цешча атрымлівае чаравікі або грошы, дзяўчаты выконваюць песні, у якіх  выражаецца з’едлівая насмешка над маці маладой, што яна “за чобаты зяцю дачку аддала”:

Чобаты, чобаты на кручку,

Да рабіце дзелечка за дачку.   

Цешча абувае чаравікі, апранае вывернуты кажух, бярэ ваду, жыта, хмель, гарэлку, хлеб, а часам і хлебную дзяжу і выходзіць сустракаць зяця:

Выйшла маці да зяця вітаці, да вывернула кажушок,

Да хоча зяця спужаці, а зяць не баіцца, да блізка станавіцца.  

Пасля цешча тройчы абходзіць зяцеў воз, абсыпае яго зернем, дае зяцю вады або гарэлкі, якую ён двойчы вылівае праз плячо, а за трэцім разам выпівае. Маці маладой бярэ жаніха за руку, і калі той цнатлівы, ён ставіць нагу на дзяжу, затым цешча вядзе яго ў хату і садзіць побач з дачкой, якая ўжо сядзіць за сталом. Малады павінен адарваць яе ад стала і пацалаваць, што таксама мела сімвалічны сэнс – адлучэнне маладой ад яе роду.


Абрад абсыпання зернем, які выконваецца на двары цешчай – з’яўляецца магічным дзеяннем, што сімвалізуе ўрадлівасць, дзетанараджэнне і багацце.

Убралася цешча ў аўчыны

Да хацела зяця спужаць:

Не хацела дачкі аддаць.  


 Цешча ў ваўка ўбіралася, каб спужаць зяця, “зяць ваўка не баіцца – бліжэй к дачцэ садзіцца”. Часам ў песнях гучыць нават пратэст і насмешкі над абрадавым народным уборам,

Паглянь, зяцю, на мяне,

Я харашэйшая за цябе .  


Трэба адзначыць, што перад прыездам зяця, цешча выконвае шмат розных дзеянняў: агонь раскладае, каб было “цяплюсенька” і   зяця добра “віднюсенька”; увесь двор кунамі, бабрамі абкладвае, а каб сіла, то яшчэ б і пазалаціла:

Цешча зяця дажыдала, на двары агонь расклала,

Каб было цяплюсенька, зяця добра  віднюсенька.  


Існуе асобая група вясельных песень, дзе цешча павучае зяця. Гэта адбываецца пасля таго, калі ўжо маці маладой сустрэла жаніха, вынесла хлебную дзяжу, абышла воз, абсыпала воз зернем і запрасіла маладога ў хату:

Еш, мой зяцю, хаця не гардзіся,

Бяры маё дзіцятка, хаця не сварыся.. 


Разгледзеўшы вобраз цешчы ў  трэцім раздзеле, можна зрабіць вынік, што ў вясельных песнях яна паўстае перад намі з аднаго боку як “забаўная” жанчына, якая хоча атрымаць добры выкуп за дачку, а з другога боку  як жанчына, якая  робіць усе магчымыя дзеянні для шчаслівай долі маладых. Неабходна заўважыць, што вобраз цешчы ў вясельных песнях сустракаецца часцей, чым вобраз свекрыві, бо цешча перажывае за лёс сваёй дачкі і стараецца дапамагчы наладзіць адносіны з мужам. Таму яна ставіць на першае месца не дачку, а зяця, бо ён стане тым чалавекам, які будзе вырашаць і накіроўваць увесь далейшы лёс дачкі.

Раздзел 4 Вобраз свекрыві ў вясельных песнях


Першая частка вяселля (у хаце маладой) з прычыны расставання нявесты з бацькоўскім домам, сяброўкамі, дзявочай воляй поўнай напружаных перажыванняў, роспачы і жалю. Адсюль прамая або ўтроеная нядобразычлівасць з боку сваякоў маладой да роду маладога, які забірае яе. Эмацыянальны тон другой часткі (у хаце маладога), якая пачынаецца пераездам нявесты ў дом жаніха, з мінорнага тону пераходзіць у мажорны, узнёслы. Самым асноўным этапам тут з’яўляецца сустрэча нявесткі і свекрыві. І маладая ўжо не мае права  плакаць адкрыта, як дома, дзе “слёзы лілі ручаём”, каб радня жаніха не палічыла гэты плач за незадаволенасць і нежаданне парадніцца з яго родам.


Па дарозе да маладога выконваецца асабліва  многа засцерагаючых дзеянняў, якія суправаджаюцца варажбой і рознымі прыкметамі аб будучым лёсе маладых, спецыяльнымі развітальнымі дарожнымі песнямі, у якіх выказваецца пажаданне зберагчы маладых і ўвесь вясельны поезд ад шкодных сіл, забяспечыць будучай сям’і поспех у жыцці . Прыезд маладой да бацькоў жаніха з’яўляецца  адказным і ўрачыстым момантам. І тут находзіць самы адказны момант – пераход  маладой цераз парог  хаты маладога, што сімвалізуе прыняцце яе ў новы род, членам якога з гэтага моманту яна становіцца. Таму рытуалу парога надаецца вялікая ўвага і значэнне. Месца перад парогам  засцілаецца вывернутым  кажухом, на якім стаяць маладыя, калі іх сустракаюць бацькі. Кажух сімвалізуе багацце і шчасце, пад якім у старажытнасці ў адносінах да жанчыны  разумелася вялікае патомства.


Затым надыходзіць этап, калі свякроў сустракае нявастку з дзяжою, якую накрывае сваім фартухом, не здымаючы яго. Нявестка становіцца на фартух і кланяецца свекрыві ў ногі. Гэта азначае, што маці маладога прымае маладую ў свой род.


У вясельных песнях, якія адлюстроўваюць вобраз свекрыві, гаворыцца пра тое, што маці маладога ўжо не адзін год “жадам жадала, пытам пытала сваёй нявесткі, усе “свечы папаліла”, “віном сені палівала, цісовы сталы пазасцілала”, “поўныя кубкі віна паналівала”, “ва ўсіх варотах нажы паўтыкала ад злых духаў”. 3 мэтай ачышчэння ад усялякай нечысці ў Колках  ў варотах раскладвалі агонь, і вясельны поезд праязджаў праз яго. 3 воза нявеста ступала на хлебную дзяжу, да парога ішла па палавіку ці даматканым палатне. Усе гэтыя дзеянні выконваліся, калі маладая была «чэсная» і магла, па народным перакананні, прынесці ў дом мужа шчасце і ўдачу, «нячэсная» ж нявеста прыносіла бсднасць і разлад.

Бацькі частавалі сына і нявестку мёдам, каб у іх было салодкае жыццё. Пры ўваходзе вясельнай працэсіі ў хату ўсе спыняліся, свякруха абсыпала маладых дробнымі хлебнымі вырабамі і гаварыла: «Вітаю цябе, нявеста, на 9 сыноў, на 10 дачку-вышывальніцу». 

Надзяляем хлебам, соллю

І добрай доляй,

Золатам, серабром

І ўсялякім дабром!

Дару вам мех зрэбны

Да рубель срэбны,

На век доўгі,

На быт добры.

На другі дзень вяселля песні ў асноўным прысвечаны маладой жонцы і маці маладога:

Учора была, як роза цвіла,

А сёння стала, як баба стара.

Учора была я дзевачка,

Хадзілі за мной з гарэлачкаю.

А сёння стала маладзіцаю,

Пасылаюць мяне за вадзіцаю.

Яшчэ другі дзень вяселля называюць "цешчын гасцінец". Цешча, калі едзе да зяця, вязе з сабой гарэлку і ежу: хлеб, сала, каўбасу, пірагі і іншыя стравы. Нясе гэта яна на шчасце сваёй дачцэ. Цешча і цесць вітаюцца са сватамі. У гэты час спяваюць:

Кумычкі-галубычкі, чалом вам, 
Ці не залятала наша курачка к вам. 
Хоць залятала, хоць не залятала - няхай вам. 
Круп насыпайце, вады налівайце, прывучайце. 
Ці не заязджала наша Леначка к вам, 
Ці заязджала, ці не заязджала - няхай вам. 
Такім чынам, можна з упэўненасцю сцвярджаць, што вобраз маці прысутнічае  на ўсіх этапах  вясельнага рытуалу. Нягледзячы на тое, што  мелодыка ўсіх вясельных песень, запісаных у в.Колкі, разнастайная, багатая і арыгінальная, усе яны ўяўляюць сабою комплекс  меладычных зваротаў, папевак, просьбаў, заклінанняў, пажаданняў і непасрэдна звязаны з вобразам маці, якая з’яўляецца сэнсавым дапаўненнем у вясельных песнях і знаходзіцца ў цэнтры ўвагі на працягу ўсяго вясельнага працэсу. Гэта і ёсць пацвярджэнне  пастаўленай мною гіпотэзы.

Заключэнне


Вяселле – выключная з’ява ў беларускім фальклоры. Ні адна падзея ў сямейным жыцці селяніна не суправаджаецца такой паслядоўнай сістэмай абавязковых абрадаў, як вяселле. Яго багацце і жывучасць тлумачацца вялікай значымасцю ў жыцці народа вясельнай абраднасці, звязанай з асноўнай умовай існавання народа – яго ўзнаўленнем. 


У беларускіх вясельных песнях выразна выказваюцца адносіны роду да ўступаючых у шлюб, іх бацькоў, а таксама раскрываюцца ўзаемаадносіны паміж жаніхом і нявестай, якія ствараюць новую самастойную ячэйку роду. Каб быць прызнанай родам, новая сям’я павінна прыняць усе накладаемыя на яе абавязкі. У вясельнай паэзіі поўна прадстаўлены і народны, і  маральны, і этычны кодэкс. Так, амаль перад кожным этапам вяселля маладыя або іх бацькі ва ўстаноўлены рытуалам час прыходзяць да  сваякоў або суседзяў і пры дапамозе такіх формул і паклонаў запрашаюць іх да выканання неабходнага абраду .


Тэма мацярынства неабсяжная і шматгранная. Яна прачытваецца ў шматлікіх творах, прысвечаных жанчыне. Вобраз маці заўсёды цэнтральны. І ўжо толькі таму, што прыцягальны сам сакральны змест мацярынства – звязана жыццё чалавецтва, яго будучыня. Значнае месца ў вясельных песнях займае вобраз маці, бо яна заўсёды пастаўлена ў нашым жыцці на вышэйшую ступень іерархіі. Паводле старажытнай сістэмы сімвалаў, жанчына-маці стаяла ў шэрагу знакаў сонца, золата і г.д. У фальклоры многіх еўрапейскіх народаў маці радней і даражэй за ўсіх сваякоў. У колкінскіх вясельных песнях не толькі ўзвялічваецца вобраз маці, але і растлумачваецца, чаму яна заўсёды вартая  падзякі і пашаны. Вялікае і глыбокае пачуццё адлюстроўваецца ў сувязі дачкі і маці, як найвярнейшай апоры, найшчырэйшай парадзіцы, як крыніцы дабрыні і цяпла.


У першым і другім раздзелах прааналізаваны асноўныя этапы вяселля, у якіх прысутнічае вобраз маці маладой і вобраз маці маладога. Кожны з гэтых раздзелаў мае сваю характарыстыку і адметнасць. У першы раздзел уваходзяць песні зборнай суботы, якія вызначаюцца глыбінёй пачуццяў маці і дачкі, бо менавіта ад іх залежыць ці пойдзе дзяўчына ў новую сям’ю шчаслівай, з надзеяй на добрую будучыню, ці будзе адчуваць смутак, жаль аб змене свайго статусу, аб тым, што набывае новыя абавязкі і аб тым, ці зможа яна іх выканаць так як належыць сапраўднай гаспадыне. Адной з прыкмет перажыванняў гэтых песень з’яўляецца сімволіка (віццё вянка, расчэсванне касы і г.д.). Асноўным у гэтым этапе з’яўляецца развітанне з маці. Калі ж разглядаць каравайныя песні з вобразам маці, то яны адрозніваюцца тым, што маці маладой з’яўляецца тут як асноўны персанаж, як арганізатар вяселля, таму матыў смутку ў песнях не адчуваецца. У другім раздзеле прааналізаваны вобраз маці маладога. Трэба заўважыць, што гэты вобраз сустракаецца значна радзей ў вясельных песнях, чым вобраз маці маладой, па той прычыне, што яе дзіця не пераходзіць у чужы дом, яна не губляе з ім сувязі, і ёй не прыходзіцца перажываць аб тым, як складзецца яго далейшы лёс. А наадварот яна набывае памочніцу ў хатняй гаспадарцы і можа нават у нейкай ступені сяброўку. Прыход у сям’ю нявесткі нібыта аблягчае ёй жыццё, перакладаючы ўсю больш цяжкую працу на плечы маладой жонкі, маці маладога становіцца больш вольнай і перадае сваю ролю ахоўніцы хатняга ачага нявестцы. Таму яе месца ў  сямейным жыцці становіцца другарадным.


Разгледзеўшы вобраз цешчы ў трэцім радзеле, можна зрабіць вынік, што у вясельных песнях яна паўстае перад намі з аднаго боку як “забаўная” жанчына, якая хоча атрымаць добры выкуп за дачку, а з другога боку – як жанчына, якая хвалюецца за лёс сваёй дачкі і робіць усе магчымыя дзеянні для шчаслівай долі маладых: абсыпае зернем, што сімвалізуе ўрадлівасць, дзетанараджэнне і багацце і г.д.


Такім чынам, можна адзначыць, што вобраз свекрыві, як  і вобраз маці, як і вобраз цешчы, з’яўляецца асноўным. Не сустрэўшы свекрыві, не прыняўшы маладую ў свой род, нявестка не мае права пераступіць парог хаты маладога. У вясельных песнях вобраз свекрыві паўстае перад намі з двух бакоў: свякроў, якая чакае сваю нявестку і жадае ёй дабра, а з другога боку – ліхая свякроў, якая чакае нявестку толькі для таго, каб яна была служкай для яе.


Разгледзеўшы вялікую колькасць вясельных песен, у якіх прысутнічае вобраз маці маладой, маці маладога, цешчы і свекрыві можна зрабіць вывад, што вобраз маці маладой сустракаецца ў вясельных песнях больш, чым вобраз маці маладога. І гэта зразумела, таму што ў вобразе маці маладой актуалізуюцца два пачаткі: дзейсны і пачуццёвы. Першы пачатак абазначае тыя рытуалы, дзеянні, якія павінны быць у абрадзе вяселля і за якія адказнасць нясе маці. Яна ведае, што за кожны этап вяселля нясе адказнасць сама і як зрабіць так, каб людзі не пакрыўдзіліся. Другі пачатак – гэта пачуцці маці, якая ведае, што яе дзіця пойдзе ўжо ў новую сям’ю. Гэта эмацыянальна глыбокія перажыванні, якія патрэбна пераадолець. І вось не злучыць гэтыя два пачаткі разам вельмі складана для маці.  Яна верыць у тое, што ад выканання рытуалу, абраду залежыць будучы лёс дачкі.


Неабходна заўважыць, што вобраз цешчы ў вясельных песнях сустракаецца часцей, чым вобраз свекрыві, бо цешча перажывае за лёс сваёй дачкі і стараецца дапамагчы наладзіць адносіны з мужам, таму яна ставіць на першае месца не дачку, а зяця, таму што менавіта зяць з’яўляецца галоўным чалавекам, які будзе вырашаць і накіроўваць увесь далейшы лёс дачкі.

З вышэй  згаданнага, можна сказаць, што колкінскія вясельныя песні-гэта  сапраўды шэдэўры беларускай народнай творчасці, якія захаваліся  з даўніх часоў, як сведчанне  аб жыцці, побыце, звычаях і светапоглядзе  нашых далёкіх продкаў. Таму  колкінскія вясельныя песні можна лічыць шчаслівай знаходкай.

Дадатак 1

Слоўнік замоў на шчаслівае жыццё

Любоўная (прысушка)


Лягу я, раб божы, памалясь, устану я, благаславясь, умоюсь я расою, утрусь я прастольнаю пялёнаю, пайду я з дзвер у дзверы, з варот у варота, выду я ў частае поле, ва зялёнае памора, стану я на сырую зямлю, пагляджу я на васточную старану. Як краснае солнышка вассіяла прыпякае мхі і балота, чорныя гразі, так бы прыбягаў, прысыхаў ка мне раб божы Васіль ка мне, рабе божай Вользе – очы ў очы, сэрца ў сэрца, мыслі ў мыслі. Спаць бы ён не засыпаў, гуляць бы ён усё не гуляў, усё ка мне прыбягаў. Амінь, таму слава.

На добрае жыццё


Добрыя людзі, штоб за сталом селі, пілі і елі, добрыя мыслі мелі. Іванаў русы волас, разгладзісь, красна кроў, разгарысь, бела грудзь, навалісь да к дзеўцы прыгарнісь. Зыходзіць сонейка Васілле, усходзіць месячка гаўрыла, штоб мы жылі, весяліліся і добра гаварылі, старыя  і дзеткі малыя неслісь з вясёлаю паскаю, а мы жылі з табою з вясёлаю ласкаю. Прыгорнемся адно к аднаму, як дзіця к грудзям, штоб было дзіва падружкам і ўсім людзям. Дзед і баба старыя, хлопцы і дзеўкі маладыя, дзеткі малыя, стойце той пары ў помачы, мір вам! Хрыстос васкрэсе, узрадуецца маць. Толькі там івану аднаму дзеўку браць. Хрыстос васкрэсе.


Над етай дзеўкі больш жонак нет. Яна ж цябе прывучыць, яна ж цябе прысмуціць, яна ж цябе прыўлячэ, яна ж цябе прыпячэ. А на небе свеціць месячка і зара, штоб у Івана была жонка адна. Зоры высокія! Зоры далёкія! памагайце людзям, памагайце і нам. Первая зорачка зануда, другая засуха, трэцця  прываротніца, чацвёртая прывара. Зануда, нудзі, засуха, сушы, прываротніца, прывярні, прывара, прывары. Як прывара прыверне, дых ніхто не адверне! Адам і Ева спарышы, етай пары ніхто не нарушы. Мір вам!

На любоў


Ламаю дубіну, штоб хлопцы любілі, ламаю дубіну, штоб хлопцы любілі, ламаю дубіну, штоб хлопцы любілі. Цар садзіў, Бог радзіў, матка Прачыстая палівала, мне на помач давала. Цар садзіў, Бог радзіў, матка Прачыстая палівала, мне на помач давала. Цар садзіў, Бог радзіў, матка Прачыстая палівала, мне на помач давала.

На захаванне кахання


Сяду я на воўку, вужом паганяю ад сэрца да поту, каб Марусю Іван любіў у ахвоту.

На захаванне кахання


Ехаў Бог па чыстаму полю на сівым коніку. Конік прыстаў, а муж  (можна лепей імя – Коля, Пеця і інш.) любіць стаў. Стань, Бог, на помач. Ісус Хрыстос, стань на помач.

На ўмацаванне шлюбу


іван – вялікі воін! Не баішся ты ні ліхадзея, ні супастата, памагі рабу Васіллю і рабе Матроне, штоб ёны павінчалісь ні на муку, ні на гора, ні ў ліхой час, а ў добры час, на радасьць, на вяселле і штобы не баялісь ены ні калдуноў, ні калдуніц, ні ерэцікоў, ні ерыніц, і сажгі калдуноў, сажгі калдуніц каменнай стралой, вогнем нябесным, штоб ены ні брасалісь, ні кідалісь, на свадзебку ні зіралісь. Ты святы Лука-Дземян! Атлучы іх ад света белага, а раба Васіля, рабу матрону салучы ў вадно месца. Амінь.

На шчаслівую жысць


Стану я, раба божая, рана, благаслаўляюся і перахрышчуся, выйду я на чыстае поле, пагляджу на ўсе чатыры стараны. На ўсходняй старане стаіць святая цэрква. Як на гэту цэркву глядзяць, так бы на раба божага глядзелі старыя старухі, старыя старыкі, маленькія дзеці, красныя дзевіцы, маладыя моладцы, глядзелі бы на раба божага.


Будзьце, словы мае, моцныя і ёмкія, як ключы падземныя. Амінь.

На долю


На моры, на акіяне, на востраве Буяне стаіць стоўб. На тым стаўбе стаіць дубовая грабніца, у ёй ляжыць красна дзявіца. Кроў у яе не разгараецца, ножанькі не паднімаюцца, глаза не раскрываюцца, уста не раскрываюцца, сэрца не сакрушаецца. так бы і ў (імя) сэрца не сакрушалася, кроў не разгаралася, сама б не ўбівалася, у таску не ўдавалася. Амінь.

Каб адгаварыць таску


Вада-вадзіца, рака-царыца, зара-зарніца, зніміце таску-кручыну за сіняе мора ў марскую пучыну, дзе людзі не ходзяць і на конях не ездзяць, як у марской пучыне серы камень.

На сямейнае шчасце


Божа маці на прэстоле стаяла, Ісуса Хрыста на руках дзяржала, усёму свету дапамагала, (імя)бацька да дзіцяці прыгнала.


пастаўце леску ад зямлі да неба, шоб сам Гасподзь з небясоў злязаў, такога чалавека да дзіцяці дадому прыгнаў, да ў пасцелі спаць паклаў. Божыя вароты адчыняй. А як сам, гасподзь, не дойдзеш, то дзвенаццаць ангелаў адпраўляй. Да ўсе гарада шоб абышлі, да ёга нашлі, да дадому прыгналі, да к дзіцяці спаць паклалі.


Божа маці будзе ёму дарожку ачышчаці, ёму там спакой даваціме. Да дадому прыжэне, да к дзіцятку спаць пакладзе, да хазяіну ўжэ спакой дае. А Ісус Хрыстос берэзовай мятлой прыганяціме, да ў пасцель спаць пакладзе, да хазяйке спакой дае, залатымі замкамі варота пазамукае, ёга з хаты нікуды не пускае.

На шчасце


Пускаю па ветру, па харошаму прыдмету; як етага след ляжыць, так нікуды (імя) не пабяжыць. Як  етага следу ніхто  не змяце, так ніхто майго мужы ад ямне ні адбярэ. Як ля мае рубахі дзяржыцца рубец, так мой муж дзяржыцца за міне, і ніхто яго (рубца) не атміня, так ніхто майго мужа не возьме. Дзержыць мой пояс ля мяне, так ніхто майго мужы не атнімя ад мяне. Спяку я на скавароднік маладзікі, даю табе заправы ад сябе, штоб ты не пабег нікуды ад мяне. Даю водку, водку ад паяса, штоб не любіў чужога ліца.

На сямейнае шчасце


На асобе еду, асобай паганяю, а (імя) сківіцы і віды замаўляю. Каб ён на мяне добра паглядаў, паганых слоў не казаў, выдумкаў не выдумляў, каб рук і ног не падымаў, каб ён мне месца прадуваў да на покуце саджаў, каб я была люба, міла  і сям’і таксама, і яго радні, бацьку, мацер і братам, і панам, і жыдам, і простым мужыкам. Каб мяне ўсе паважалі, месца прадувалі і на покуце саджалі, каб я была така ясна і красна, як сонейка.


Сонейка абгарадзілась, зорачкамі асвяцілась, а (імя) спадабалась. Ва, ва, ва, ва, няхай будзе на ўвесь свет мая слава. Перад сонейкам стаю, Госпада Бога прашу: Госпадзі Божа, спасі і дапамажы мне.

На згоду і лад


Пайду, выйду, малада, за шырокі варата, стану пад чыстае неба, пад чысты звёзды, пад ясную зару, пасматру на сіня мора. Там стаіць сабор, царыцкі сабор. Там стаіць золата блюда, на золаці ляжыць Мар’я. Іван к Мар’і падходзіць пабліжы, скланяецца паніжы, просіць: вазьмі маю любоў. Слей кроў з кроўю, саедзіні любоў з любоўю, вайдзі мая кроў яму ў серца, у жылы, ва ўсе суставы, ва ўвесь магніт, штобы ня мог ні жыць, ні быць, нікаго ў глаза не зрыць, толькі адну Мар’ю. Усе гэта, сябру, у платочак завяжу, пад замок замкну, замок брошу ў мора, ключ аддам на неба, штоба ніхто не дастаў клычы з неба, замок у мора.

На шчасце


Як быў цвет на моры, а не расцветаець, пціца з гнязда без урэмя-часу не вылетаець. Сідзі, раба божая, перад рабом божым на стулі, як пціца на гнядзе, і любі, раба божая, раба божага, як любіць пціца сваё яйцо, і любі, раба божая, раба божага, як любіць пціца сваіх дзяцей; і даражы, раба божая, рабом божым, як пціца сваім яйцом, і беражы, раба божая, раба божага, як пціца сваё дзіцё; стой, раба божая, перад рабом божым, як яловая прытолка лі дзвярэй, і любі, раба божая, раба божага, як персьці свае белыі на руках. Ва векі амінь і вякоў амінь.

Прысушка


Памлюся Госпаду Богу, Прачыстай матары пакланюся. На моры на лукаморы стаіць дуб, пад тым дубам стаіць двананцаць какатоў, пад тымі какатамі ляжыць дзікі камень, на том камяні стаіць двананцаць братцаў; яны мылі, купавалі, двананцаць кладак клалі. Як цераз тыя кладкі вада ллецца, так рабы божыя Маруты па Агнату сэрца б’ецца.

Прысушка


На востраві на Сакалоні стаіць дуб, а на тым дубу дванаццаць кокатаў, а пад тым дубам дванаццаць галубоў. прашу я вас і ўпрашываю: на сінім моры ляжыць камінь, пад тым камянём ляжыць дашка, а пад тэй дашкой ляжыць мая таска. Вазьміця тэй камінь, падніміця гэту дашку і выньця адтуль маю таску і аддайця  яе Варутунькі.

На шчасце


Устану я, раба божая, благаславясь, пайду, перакрэсцясь, із хаты дзвярамі, з двара варатамі ў чыстае поле, пагляджу я, пасматру пад усходнюю старану. Пад усходняю стараной  стаяць тры печы: печка медная, печка жалезная, печка кірпічная. Як яны распаліліся, разажгліся ад неба да зямлі, так бы разжыгала ў рабы божай к рабу божаму лёгкае, пячонае і кроў гарачу: не можа бы ёй ні жыць, ні быць, ні есці, ні піць, ні спаць, ні ляжаць, усё мяне на ўме трымаць.


Недагаворана, перагаворана, прастраліце мае словы лепш вострага нажа і рыссяга когця.

Тэзісы да навукова-даследчай работы 
“Вобраз маці ў вясельных песнях у в.Колкі Клецкага раёна”

Добры дзень, паважаныя члены экспертнага савета!


Я вучаніца Дзяржаўнай установы адукацыі “Заастравецкая сярэдняя школа Клецкага раёна”.

Прыпеўкі:

Колкінскае сяло,
Захацела   мяне маці 
Чым яно акружано?              За мараччака  аддаці
Вілкамі, лапатамі                  А я ўпартаю была 
Ды хлопцамі гарбатымі.      Ды за колкаўца пайшла
Колкінскае сяло,
Чым яно акружано?
Соснамі, асінамі
Ды дзеўкамі красівымі


Вось такія непаўторныя, жартоўныя прыпеўкі прагучалі ў выкананні доўгажыхароў вёскі Колкі Каляіны Аляксандры Сцяпанаўны – 90 гадоў, Рамашка Вольгі Іосіфаўны – 92 гады, Рамашкі Ганны васільеўны – 86 гадоў. Дзякуючы цікавым субяседніцам, паважаным бабулькам захавалася да сёняшняга часу ўсё тое добрае, народнае, якое было спрадвеку ў в.Колкі. А вёска Колкі была адметная ва ўсім, бо мела свой колкінскі строй: і ў гаворцы, і ў адзенні, і ў месцазнаходжанні, бо акружана з усіх бакоў лясамі і балотамі, і ў добразычлівасці людзей. Расказваюць, што і назвалі вёску таму, што людзі былі “вострыя”, “колкія” на язык, любілі жартаваць, песні спяваць, вячоркі ладзіць, талакой на працу хадзіць, святы адзначаць, карагоды вадзіць, вяселлі спраўляць – тыдзень гуляць.


Такім чынам у Колках з прычыны культурнай адаосбленасці, стварыўся пэўны сікраклімат, які, верагодна, і спрыяў захаванню мясцовых традыцый амаль у спрадвечным стане.


Адна з такіх адметнасцей – гэта як колкаўцы ладзілі вяселле. Гэта было, сапраўды, свята для ўсёй вёскі: і для дарослых, і для дзяцей, калі на працягу цэлага тыдня гучалі вясельныя песні.


Мая прабабуля часта ўспамінае маладыя годы, прасказвае пра сваё замужжа і пра сваё вяселле. Гэта непаўторны, каштоўны фальклорны матэрыял, які нельга не занатоўваць, які дарагі для нас і які неабходна пакінуць у спадчыну, пакуль яшчэ жывуць такія бабулькі як сведкі нашай мінуўшчыны. І трэба спяшацца занатаваць кожнае іх слова, кожную іх песню, прыпеўку, каб не парываліся карані пакаленняў.


Адсюль і тэма майго даследавання: “Вобраз маці ў вясельных песнях у в.Колкі Клецкага раёна”.


Мэта: даследаваць рэгіянальныя і мясцовыя асаблівасці вясельнага абраду ў в.Колкі Клецкага раёна.


Для вырашэння мэты былі пастаўлены наступныя задачы:
- вызначыць адметнасці нацыянальнага вясельнага рытуалу ў в.Колкі Клецкага раёна;

- прааналізаваць асноўныя этапы вяселля, у якіх прысутнічае вобраз маці, вобраз цешчы, вобраз свекрыві;

- раскрыць вобраз маці маладой, вобраз маці маладога ў вясельных песнях.


Прадметам даследавання з’яўляюцца вясельныя песні.


Аб’ект даследавання – вобраз маці ў вясельных песнях

    Гіпотэза дследавання: 

З вуснаў  мудрых бабуль я даведалася, што вяселле ў Колках пачыналі гуляць толькі пасля Пакроў або  “Вадохрышча”, калі ўсе гаспадарчыя работы былі ў асноўным завершаны, у сям'і з'яўляўся дастатак, у сялян - вольная хвіліна. 

Вясельны абрад складваўся з наступных этапаў: сватання, заручын, дзявочага вечара (зборнай суботы), пасада нявесты, падрыхтоўкі каравая, вясельнага застолля ў маладой і жаніха, раздачы каравая і пірагоў (парэзваў).. Ва ўсіх гэтых этапах удзельнічала шмат людзей, ролі якіх былі абазначаны. Важнай дзеючай асобай вяселля была маці, якая паўстае перад намі як маці-гаспадыня, якая з’яўляецца арганізатарам вяселля і якая  хвалюецца за лёс свайго дзіцяці,  клапоціцца пра лепшы шлях дачкі,  дае  парады  і  смуткуе па  ёй.


“За свой доўгі век, - гаворыць яна, - я шмат чаго пабачыла і зведала: пад польскай уладай жыла, у вайну гора нацярпелася, пасля вайны  ўсе цяжкасці вытрымала. Вёску аднаўлялі з папялішча, бо ўсе хаты былі спалены немцамі. І роднага брата майго спалілі разам з людзьмі, бацьку забілі на вайне, у 16 гадоў замуж пайшла, каб не быць “абузаю” для сваёй маці…”. Расказвае прабабулька – і слязінка спаўзае па яе маршчыністым твары, а потым, як заспявае сваю любімую песню:

Нарадзіла мяне маці

Для шчасця і долі,

А ці думала яна, 

Што буду ў няволі.

А ці думала, гадала,

Што буду так жыці,

Ночкай слёзкі праліваці

Ды шчасця прасіці.


-Але што б не было, - гаварыла бабулька, - традыцый і звычаяў сваіх не адракаліся”. 

Яна  стараецца выканаць усе вясельныя рытуалы, каб будучы лёс дачкі быў шчаслівы, каб людзі не пакрыўдзіліся, каб не абгаварылі ў вёсцы зайздроснікі, што вяселле справілі дрэнна. (Каравайная песня). І значным вясельным абрадам, дзе прысутнічае вобраз маці, як працавітай, дбайнай гаспадыні-  з’яўляецца прыгатаванне  караваю. Мая прабабулька расказвала, што вялікая колькасць песень прысвечана працэсу прыгатавання караваю, яго усхваленню. Лічылася, што чым больш людзей, гоману і весялосці, тым лепш удасца каравай. Увесь працэс пячэння вясельнага каравая суправаджаўся  песнямі.


Вось якія  вясельныя песні спявала маці-гаспадыня, якая рыхтавалася да каравая. Каравай быў вялікі, “каб можна было ўвесь род надзяліць”,- гаварыла Рамашка Вольга Іванаўна.                                                        
Матулька родненькая,

Куды ж ты ідзеш,

Ці не зяця вітаці,

Каравай учыняці.  


Пяклі каравай часцей за ўсё ў суботу. Каравайніцы былі паважаныя жанчыны, добрыя гаспадыні, але не ўдовы і не бяздзетныя, бо лічылася, што ўсе якасці каравайніц праз каравай перадаюцца маладым. 

У песнях паказваюцца перажыванні, хваляванні маці аб тым, каб  кожны этап выпечкі каравая меў адзінае прызначэнне, адзіную сутнасць-звязаць маладых вузамі шлюбу.Сам вясельны абрад звязаны з усёй вёскай, людзьмі, якія блізка жывуць каля хаты маладой.  Маці адыгрывае і папераджальна-ахоўную функцыю, таму што стараецца засцерагчы дачку ад дрэннага вока. Рамашка Вольга Іванаўна расказвала, што  за два тыдні да пячэння каравая, маці чытала  замовы, якія  благаслаўляюць  дачку на шчаслівае сямейнае жыццё. З уласных запісаў аднавяскоўцаў в. Колкі

 я склала вось такі  слоўнік замоў “На шчаслівае сямейнае жыццё “.                                                                                                       

Абавязковай часткай падрыхтоўкі да вяселля быў абрад “Зборная субота”, дзе вобраз маці паўстае гарантам стабільнасці шлюбу дачкі. Дзявочы вечар, так у Колках яго  называюць. У іншых мясцінах –гэта паненкавы вечар, “вяночкі”, дзявочыя заручыны, “дзявічнік”. У маладога развітальны вечар быў больш кароткі і праходзіў менш урачыста. У зборную суботу збіраліся сяброўкі і пелі вельмі сумныя і жаласлівыя песні, бо гэта  было развітанне з родным домам, з сяброўкамі, бацькамі. Пелі і пра шчаслівае дзявочае жыццё, пра невядомую чужую старану, пра каханне. 


Асноўны рытуал зборнай суботы – віццё вянка для нявесты. Звіўшы вянок, дзяўчаты коцяць вянок па стале, яго прымае маці і адказвае: 

“Дачушка мая, мая родненькая, як жа мы расстанемся? Сваты прыедуць, цябе павязуць, а я застануся, слёзкамі абальюся.  

Ёсць у в. Колкі песні, у якіх маці гаворыць маладой, што добры пасад трэба прасіць не ў яе, а ў Бога, каб не ведаць другога, каб мець лепшую долю, каб быць больш шчаслівай:


Прасі ж, дачушка, бога, каб не ведала другога.


Ад бога, не ад мяне,


Няхай жа дасць лепшую долю, чым даў мне.  

Вельмі цікава праходзіў у Колках выкуп маладой. Колкаўцы гаварылі так: малады не павінен нахабна і бесцырымонна ўрывацца ў хату са сваёй дружынай, а неабходна ўвайсці ціха, ветліва, зняць шапку, нізка пакланіцца маці, бацьку, нявесце. Дзяўчына  не ведае, што рабіць, як адносіцца да маладога, і за парадай яна звяртаецца да матулі. І вось у гэтым этапе маці – гэта чалавек, які напраўляе на правільны, шчаслівы шлях дачку:


Мамачка адвячае: дачушка маладая,


Ці ж ты птаха не  знаеш, не птах баравы,


А гэта ж малойчык малады.

У час вянчання маці клала вечка і благаслаўляла: “Божа, гадзі і жыта радзі, пару дзетак благаславі на быт добры і век доўгі, каб не былі пыхатыя, а былі багатыя, каб шанавалі айца, і маткі, і свянцовай хаткі, і Бога на небе, і людзей на зямлі”

Мая бабулька расказвала, што калі нявеста едзе да жаніха, то яна моцна  плача (абдымае бярозку або каліну каля роднай хаты), каб "ехаць са слязьмі, а жыць з вясёласцю".

Маці маладога – гэта гаспадыня той сям’і, куды прыходзіць дзяўчына. Маці маладога нічога не траціць, а наадварот набывае або служку, або сяброўку.  Яна не сумуе, у параўнанні з маці маладой, а наадварот вельмі рада, што сын  прывядзе  новую гаспадыню ў  хату.

Прааналізаваўшы вобраз маці маладога, мною было адзначана, што ў параўнанні з маці маладой падрыхтоўка да вяселля ідзе больш радасна, урачыста. І гэта зразумела, бо маці атрымлівае сабе памагатую, і сын застаецца дома. Галоўны яе абавязак- быць гатовай да прыёму сына з нявесткай.

Бацькі частавалі сына і нявестку мёдам, каб у іх было салодкае жыццё. Пры ўваходзе вясельнай працэсіі ў хату ўсе спыняліся, свякруха абсыпала маладых дробнымі хлебнымі вырабамі і гаварыла: «Вітаю цябе, нявеста, на 9 сыноў, на 10 дачку-вышывальніцу». 

Надзяляем хлебам, соллю

І добрай доляй,

Золатам, серабром

І ўсялякім дабром!

Дару вам мех зрэбны

Да рубель срэбны,

На век доўгі,

На быт добры.

Тэма мацярынства неабсяжная і шматгранная, а вобраз маці заўсёды цэнтральны.  У колкінскіх вясельных песнях не толькі ўзвялічваецца вобраз маці, але і растлумачваецца, чаму яна заўсёды вартая падзякі і пашаны. Вялікае і глыбокае пачуццё адлюстроўваецца ў сувязі дачкі і маці, як найвярнейшай апоры, найшчырэйшай парадзіцы, як крыніцы дабрыні і цяпла.
Правёўшы даследаванне, можна з упэўненасцю сцвярджаць, што вобраз маці прысутнічае  на ўсіх этапах  вясельнага рытуалу. Нягледзячы на тое, што  мелодыка ўсіх вясельных песень, запісаных у в.Колкі, разнастайная, багатая і арыгінальная, усе яны ўяўляюць сабою комплекс  меладычных зваротаў, папевак, просьбаў, заклінанняў, пажаданняў і непасрэдна звязаны з вобразам маці, якая з’яўляецца сэнсавым дапаўненнем у вясельных песнях і знаходзіцца ў цэнтры ўвагі на працягу ўсяго вясельнага працэсу. Гэта і ёсць пацвярджэнне  пастаўленай  мною гіпотэзы.

 Колкінскія вясельныя песні- гэта  сапраўды шэдэўры беларускай народнай творчасці, якія захаваліся  з даўніх часоў, як сведчанне  аб жыцці, побыце, звычаях і светапоглядзе  нашых далёкіх продкаў. Таму іх можна лічыць шчаслівай знаходкай.

